
Det regionalpolitiske handlingsrom på kulturområdet

SAMANDRAG
Det regionale nivået si stilling og status er eit sentralt politisk tema. Spørsmåla er både om vi skal ha eit regionalt nivå og korleis det skal sjå ut. Skal eit folkevald politisk organ ha eit sjølvstendig ansvar for utforming av regional politikk, eller skal oppgåvene som utførast regionalt vera reine sekretariatoppgåver styrte av sentrale styresmaktar, ofte med liten eller ingen folkevald påverknad?

Det regionale nivået blir fråtatt oppgåver, posisjonar og er under detaljstyring frå staten på felt nivået er i stand til å meistra sjølv innanfor statlege rammer og med grunnlag i regionale behov og føresetnader. Ikkje minst er vestlandsfylka klare til å overta (og behalda) oppgåver på ei rekkje felt. Ikkje minst skyt sentraliseringa fart innan kulturpolitikken. Denne saka peikar særleg på døme frå museumspolitikken, musikk og kulturformidling og bruk av spelemidlar.

Arbeidet med å overføra oppgåver og mynde til det folkevalde regionnivået er derfor sentralt for å gi like gode og helst betre resultat enn i dag.  Berre på denne måten kan det folkevalde regionnivået bli ein viktig utviklingsaktør og samarbeidspartnar for kommunane.
FORSLAG TIL  VEDTAK 

Vestlandsrådet ber om at det vert arbeida vidare med ein konkret søknad om ei forsøksordning med regional overtaking av statlege oppgåver og verkemiddel på kulturområdet.

Paul M. Nilsen

Ingebjørg E. Astrup

FYLKESRÅDMANNEN, 15.06.2004:

Det regionale nivået si stilling og status er eit sentralt politisk tema. Spørsmåla er både om vi skal ha eit regionalt nivå og korleis det skal sjå ut. Skal eit folkevald politisk organ ha eit sjølvstendig ansvar for utforming av regional politikk, eller skal oppgåvene som utførast regionalt vera reine sekretariatoppgåver styrte av sentrale styresmaktar, ofte med liten eller ingen folkevald påverknad?

I kulturpolitikken har det vore eit etter måten tett samarbeid mellom staten og fylkeskommunane. Fylkeskommunane har hatt ei sentral stilling i kulturpolitikken og har etter kvart som dei har opparbeidd erfaring og kompetanse, sett fram ynskje ovafor staten om å få overta fleire oppgåver på kulturfeltet.

Status er at staten seg i førarsetet på fleire felt, anten ved å overta oppgåver som lenge har lege til fylkeskommunane eller ved å gå inn med klarare styring av oppgåver som ligg til fylkeskommunen. Sentraliseringa skyt fart også i kulturpolitikken.

Vi skal sjå på nokre sentrale døme på denne utviklinga:

Musea

Fylkeskommunen har like sidan opprettinga i 1975 stått sentralt i museumsarbeidet, og har arbeidd målmedvite for å oppretthalda og forbetra musea. Berre eit fåtal museum hadde fast tilsette før 1975, då Stortinget etablerte den offentlege tilskottsordninga for museum og let fylkeskommunane være den samlande handa i museumspolitikken. Fylkeskommunane har forvalta statstilskottet og har, ved omfattande bruk av eigne midlar, kunna utvikla ein sjølvstendig museumspolitikk og fylgja prioriteringar i eigne museumsplanar.

Dette gjeld både i forhold til dei enkelte musea og i forhold til museale fellestenester.

Dei siste skal kommenterast særskilt. I VR-sak 22/04 Fellestenester for musea – regionale løysingar med behov for statlege løyvingar viser Vestlandsrådet til at i St.meld. 22 (1999 – 2000) Kjelder til kunnskap og oppleving og St.meld. nr. 48 (2002-2003) Kulturpolitikk fram mot 2014 tek til orde for å etablera fellesløysingar på museumsfeltet i kvart fylke/region. 

Fylkeskommunane på Vestlandet har fylgt dette opp. I Rogaland og Hordaland er det investert til saman over 20 millionar kroner i nye magasinløysingar og det vert nytta betydelege summar til museale fellestenester. I Møre og Romsdal og i Sogn og Fjordane er tiltak planlagde og på trappene.  Samarbeid på tvers av fylkesgrensene vert vurderte.

Fylkeskommunane har teke dei sentrale føringane om ei kvalitetsheving av bevaringsarbeidet i musea på alvor, medan det statlege engasjementet på investeringssida ved halvgått reformtid ikkje har starta opp.

Gjennom statsbudsjettet for 2004 fekk vi veta at den offentlege tilskotsordninga i realiteten var avvikla, i alle fall i si nåverande form. Staten har sjølv bygt opp eit eige ”museumsdirektorat” som fordeler statleg støtte og kanaliserer statlege føringar direkte til musea, med krav om direkte tilbakerapportering. Dette er ABM-utvikling.

I Kulturmeldinga (St. meld. Nr. 48 2002-2003) heiter det: "ABM-utvikling er den operative aktøren på statleg side og har etablert omfattande kontaktar med museumsmiljøet over heile landet.” 

Av kulturmeldinga og statsbudsjett kan ein også lesa eit statleg syn fylkeskommunen som sentral samarbeidspartnar, men og like mykje som ein lydig organisator med oppfylgings-, tilsyns- og kontrolloppgåver. Fylkeskommunen kan dessutan vera nyttig fordi den har nokre pengar. 

Frå sentrale organ vert det teke for gitt at det store fylkeskommunale tilskotet, som er eit resultat av ein sjølvstendig fylkeskommunal museumspolitikk, skal oppretthaldast. ABMU legg også opp til såkalte budsjettmøte med fylkeskommunane. Her skal fylkeskommunale synspunkt på prioritering av museale reformmidlar for statsbudsjetta få koma til uttrykk. Men eit fylkeskommunalt innspel er bare ein av mange faktorar i grunnlaget for statlige beslutningar. Det vert forventa at vi legg ned mykje arbeid for å få fram prioriteringane våre, men vi har ingen garanti for at vi vil bli høyrde.

Konklusjonen må dermed bli at fylkeskommunane ikkje lenger har noko samlande grep om museumspolitikken, og feltet står i fare for å falla ut av det regional- og lokalpolitiske fokus.

Slik kan det sterke regionalpolitiske "eigarforholdet" til museumsfeltet forvitra. 

Musikk/Formidling

Fylkeskommunane har også i mange år hatt samarbeid med staten om Riksutstillingar, Rikskonsertane og Riksteatret. Fylkeskommunane står i dag ovafor store utfordringar når det gjeld kunst og kulturformidling, ikkje minst til barn og unge gjennom Den kulturelle Skolesekken. Då må den regionale formidlingskompetansen styrkast på alle felt og det må ei klår regional forankring til. Det ville vera naturleg at fylkeskommunane overtok ansvaret og i denne samanhengen også sytte for å gje kunst/kulturmiljøa som har arbeidsplass på Vestlandet større utfordringar og oppgåver.

Fylkeskommunane har ikkje lukkast i dette arbeidet. Snarare tvert om. Fylkeskommunane administrerer Den kulturelle Skolesekken, men under svært detaljerte statlege styringsdokument. Sentraliseringstanken er langt sterkare enn den regionale tenkinga.

Eit eksempel frå jazzfeltet med internasjonale, nasjonale og regionale konsekvensar kan visa dette. Vestlandet har eit sterkt jazzmiljø – frå Molde i nord til Stavanger i sør. Når jazzen står sterkt på Vestlandet skuldast dette i stor grad at lokale og regionale styresmakter har teke ansvar for dette feltet og bygt det opp saman med kulturlivet sjølve.

Det har vore avgjerande for det rike jazzmiljøet på Vestlandet at ein heile tida har sett verdien av nettverksbygging og knoppskyting. Det vestnorske jazzarbeidet har generelt vore prega av tanken om at samarbeid, fellesskap og vekst gjev samla styrke. Vestnorsk Jazzsenter har stått sterkt i denne samanhengen. Slik er det danna ei bærekraftig verdikjede for skaping og formidling av jazz og relaterte musikkformer, med lokal og regional forankring, med nasjonal og internasjonal forgreining.

Det er urovekkande når statlege signal, mellom anna i Kulturmeldinga, tek til orde for å prioritera etableringa av ein nasjonal jazzscene i Oslo framfor styrking av dei regionale jazzsentra og festivalane. På det sentrale austlandsområdet saknar ein tilsvarande lokal- og regionalpolitiske vilje til satsing på jazzfeltet som t.d. på Vestlandet. Det er såleis paradoksalt at manglande initiativ skal påskjønast med omfattande og etterlengta statlege investeringar.

Vestnorsk Jazzsenter’s arbeid på feltet går endå vidare, som ein viktig og ofte leiande partnar i det europeiske jazzsamarbeidet (EJN Europe Jazz Network) og gjennom nettverk og EU-program som Europe Jazz Odyssey (EJO). Dette fører oss ut i verda og verda til oss. Og på dette feltet er, og skal, Vestnorsk Jazzsenter være leiende, og ein ressurs, ikkje berre for Vestlandet, men også nasjonalt. For samarbeidstanken og tanken om felles bruk av samla kompetanse, går langt vidare enn bare til den regionale verksemda. Dette har Vestnorsk Jazzsenter vist i sitt nasjonale engasjement på vegne av norsk jazz.

Her verkar sentraliseringa til med å svekka vidareutviklinga av dei regionale jazzsentra og festivalar og viktig etablert internasjonalt arbeid. Vestlandsrådet har i sak 23/04 sagt klårt frå om at denne utviklinga ikkje kan aksepterast. Sentraliseringa må ikkje koma i staden for satsing på styrking av dei regionale nettverka..

Spelemidlane 

Fylkeskommunen tildeler kvart år spelemidlar til anlegg for idrett og friluftsliv og statsmidlar til lokale og regionale kulturbygg etter detaljerte retningsliner frå Kulturdepartementet. Fleire fylkeskommunar har teke initiativ til at fylkeskommunane vert overført det samla forvaltningsansvaret for spelemidlar og kulturhusmidlar til fylkeskommunane. Kulturdepartementet har avslått dette i brev datert 11. oktober 2002.

I St. meld. nr. 14 (1999-2000) Idrettslivet i endring blir det lagt stor vekt på rolla til kommunane og fylkeskommunane for å oppnå fysisk aktivitet i befolkninga. Stortinget vedtok i 2003 ein ny fordelingsnøkkel for spelemidlane, der det er blir lagt opp til ei auka satsing på idrettsføremål og kulturføremål. 

Ei friare rolle for fylkeskommunen, eller det regionale politiske nivået, vil kunne føre til at det blir teke meir omsyn til lokale behov og prioriteringar. Det vil vere eit målretta grep å overføre det samla forvaltningsansvaret for spelemidla til fylkeskommunen. Fylkeskommunen har kompetanse innan sektoren, har eit godt nettverk og kan ivareta koordineringsfunksjonen.

Avslutning

Dei eksempla på sentralisering som er viste til ovanom kunne ein også visa til i andre samanhengar. Statleg styring blir utforma og praktisert utan tilstrekkeleg forankring i regionale forhold – og med til dels svært detaljerte instruksjonar som minskar handlingsromma og gjer fylkeskommunane snarare til sekretærar for statleg styring enn til sjølvstendige regionale politiske aktørar.

Det regionale nivået blir fråtatt oppgåver, posisjonar og er under detaljstyring frå staten på felt nivået er i stand til å meistra sjølv innfor statlege rammer og med grunnlag i regionale behov og føresetnader. Ikkje minst er vestlandsfylka klare til å overta (og behalda) oppgåver på ei rekke felt.

Det folkevalde regional nivået må få langt større innverknad og vedtaksmakt innan sentrale politikkområde. Regional fortolking og tilpassing av nasjonal politikk må leggjast til regionale folkevalde organ. Det må vera eit regionalt politisk ansvar å vega ulike omsyn og foreta den naudsynte regionale prioritering og samordning av ulike sektorinteresser. Det gjeld ikkje minst på kulturområdet

Planlegging, regionale styringsinstrument og økonomiske verkemiddel må knytast saman på slik at regionen har frie midlar og ressursar til gjennomføring av regional politikk. Det må vera samsvar mellom avgjerdsmynde og ansvar, oppgåver og økonomiske verkemiddel.

Arbeidet med å overføra oppgåver og myndigheit til det folkevalde regionnivået er derfor sentralt for å gi like gode og helst betre resultat enn i dag.  Berre på denne måten kan det folkevalde regionnivået bli ein viktig utviklingsaktør og samarbeidspartnar for kommunane.
Det å understrekast at kommunane er svært viktige i distrikts- og regionalpolitisk samanheng. Det er avgjerande viktig med godt og aktivt samspel mellom kommunale og regionale nivået. Det må utviklast gode samarbeidsmodellar og ein tenleg fordeling mellom dei folkevalde nivåa.

I denne samanhengen vil det vera avgjerande at regionane får ansvar for regionalisert kulturtilbod – kunst- og kulturformidling, idrettspolitikk og forvalting av spelemidlar, kulturminnevern og museum og internasjonalt kultursamarbeid. 

